Иске Байсар мәктәбе тарихы
Байсар халкының XIX гасырны ук Җәмигъ мәчет белән каршылавы мәгълүм. Авылда 1817 елга кадәр үк мәчет эшләгән. Билгеле булганча, анда дин сабаклары да, укырга-язарга да өйрәтелгән. Мулла һәм абыстайларга халыкны дин сөреме белән агулап кына ятканнар дигән мөһер сугу-тамырдан ялгыш фикер, шуны да онытмаска кирәк: Петр I гә кадәр барлык рус патшалары да гарәп хәрефләре нигезендә татарча укый-яза белгәннәр, чит дәүләтләр белән аралашуда эш кәгазьләре татарча алып барылган. Димәк байсарлылар да наданнар булмаган, дөнья көтәрлек белем үзләштереп яшәгәннәр. Дин әһелләре бер үк вакытта мәгърифәтчеләрдән дә саналганнар бит. Бу чорда анда имам-хатыйб вазифасын Зәйнетдин хәзрәт Төхфәтуллин (дөресрәге Төхфәтулла улы Тутаев) башкара. 1831 елдан башлап аның улы Гыймазетдин Зәйнетдинов та, шулай ук Мөхәммәтзакир хәзрәт Мөхәммәтсадыйков та имам булып хезмәт итә башлый. 1854 елда авылда икенче мәчет ачыла, аны Сәйфулла хәзрәт Әхмәтов җитәкли. 1860-1880 елларда беренче мәчеттә Хәбибрахман Габделкәримов белән Габделгазиз Мөхәммәтҗанов, икенчесендә Гыйззәтулла Фәтхуллин белән Әмирхан Мөхәммәтнасыйров имам булып тора. 1898 елда губерна идарәсе һәм Диния нәзарәте рөхсәте белән байсарлылар авылда өченче мәчетне дә ачуга ирешәләр. 1906 елда инде дүртенче мәхәллә оештырылып, дүртенче мәчет төзергә дә рөхсәт алына. Диндарлар үзләре җыелышып, Сәләхетдин Җәләлетдинов белән Габдулла Хәбибрахмановны - дүртенче мәчетнең имамнары, ә мулла Имаммәгьдән Биктимеровны азанчы итеп сайлап куялар. Халык мәчетләрне Җәмигъ, Ак, Яшел, Сары исемнәре белән атап йөртә башлый. Мәчетләр каршында ир балалар мәктәбе булу 1870 елгы документларга гына килеп кергән. Ләкин ул мәктәпнең тагын да элеккерәк заманда да эшләвенә һичбер шик юк. XX гасыр башында инде авылда малайлар һәм кызлар мәктәпләре эшли. Туган якны тирәнтен өйрәнгән Юныс ага Йосыпов, 1904 елда беренче мәхәллә икегә аерылгач, иман йорты 4кә җитә, мондый бәхетле авыллар өяздә берничә генә була, һәр дин йорты каршында балалар сабакка өйрәнгән, ди. 1912 елда, мәсәлән, аларда 40 шәкерт һәм 24 мөслимә белем ала. 
Октябрь инкыйлабы алдыннан мәчетләрне Хәбибрахман Габделкәримов, Гыйззәтулла Фәтхуллин, Мөхәммәтхарис Хөсәенов һәм Сәләхетдин Җәләлетдинов атлы хәзрәтләр җитәкләве мәгълүм. Байсар дүрт мәхәлләле авыл булып тарихка кереп кала. Андый зур авыллар бөтен республика буенча да бик санаулы гына.

Ә дөньяви белем бирү мәсьәләсенә килгәндә, тарихчы Фнүс Әхмәтов, Максут ага Салихов туплаган мәгълүматларга караганда 1885 елның сентябрендә Иске Байсар мәдрәсәсе каршында рус сыйныфлары ачыла, аларда 50 бала укый, шуларның берсе рус милләтеннән була...

Дүрт сыйныфлы белем учагында рус теле, математика һәм география фәннәре серләренә Ильяс Солтанов дигән мөгаллим өйрәтә. 1904-1906 елларда мәктәптә булачак күренекле дәүләт эшлеклесе Шәйгәрдән Шәймәрдәнов, җирлектә үзеннән эз калдырган Хәсән Нуриев кебек алдынгы карашлы, яңалыкка омтылучылар белем ала. 1914-1915 елларда Уфа кызы Миңлекамал, Мәчти авылыннан Гаттар Солтанов та монда укыта.

1918 елда мәктәп диннән аерыла, ир һәм кыз балалар бергә укытыла, муллалар эштән читләштереләләр. Бу чорда Миргалим Мирзаһитов, Хәлимә Мостафина, Гөлсем Уразова-Дәүләтъярова, Һидая Алиева, Миркасыйм Яһудин, Хөсниҗиһан (профессор, РФ Мәгарифенең шәрәфле хезмәткәре Камил Маловның әнисе) Малова балаларга белем, тәрбия бирә.

1922 елны мәктәп волость терәк мәктәбе итеп үзгәртелә, 1925 елга кадәр соңыннан Минзәлә кантон мәгариф бүлеге мөдире булып күтәреләчәк Кәлимулла Гарифуллин (укытучылар Габделхәй Гайнуллин, Мирзасалих Насыйров), 1925-1927 елларда Мидхәт Дәүләтъяров (укытучылар аның хатыны Гөлсем, Алексей Сизов, Хәлимә Әхмәтҗанова), Мидхәт Әхмәтхафиз улы район мәгариф бүлегенә инспектор булып киткәч (соңыннан ул Минзәлә педучилищесы ректоры булачак, Хезмәт Кызыл Байргы ордены алачак), Бари Мирасов (укытучылар Заһри Фәхретдинов, Голем Хаҗиев, Сафина) мөдир була. 1928 елда аны Бари Гыйлаҗин алыштыра. Бер елдан мөдирлекне Мирсәгыйть Хәйдәров (аның хатыны соңыннан Хезмәт Кызыл Байрагы ордены белән бүләкләнәчәк, укытучылар Нәгыймә Солтанова, Мәгъшук Шәйхәйдәрова, Рәшит Мөхәммәтов, Рәйсә Мансурова, Җиһан Госманова) кабул итеп ала, Мирсәгыйть ага да Хезмәт Кызыл Байрагы орденына лаек булачак. 1931 елда ул эшен Шәйхелгали Госмановка тапшыра. 1932-33 уку елында үзгәреш кертелә: белем учагы нигезендә беренче баскыч эш мәктәбе һәм колхоз яшьләре мәктәбе барлыкка килә. Укытуга политехник төсмер бирелә. Игътибар иткәнсездер, укытучылар һәм мөдир еш алышынып тора, бу - Совет дәүләте үткәргән сәясәт нәтиҗәсе, кеше бер урынга җайлашып бетмәсен шулай өчен эшләнә, ул хәл әле бик озак дәвам итәчәк.

I баскыч мәктәпкә Нур Шамматов (укытучылары Исмәгыйль Кашапов, Мөстәгыйдә Галләмова, Әсма Вәлиева) мөдир итеп куела. Яшьләр мәктәбе Гайсә Галләмов җитәкчелегендә оештырыла, анда Голем Хаҗиев, Хәлил Гыйззәтуллин, Әхмәт Солтанов, Муллаҗан Вәлиев укыталар. Әхмәт ага укыту бүлеге мөдире вазыйфаларын да башкара.

ВКП (б) Үзәк Комитеты, СССР Халык Комиссарлары Советы 1934 елда башлангыч, тулы булмаган урта һәм урта мәктәпләр нигезендә укытуны оештыру хакында карар кабул итәләр, белем бирү алтмышынчы еллар башына кадәр шулай алып барыла.

Рәсемдә 1934-1950 нче елларда мәктәпнең төп бинасы, соңыннан укучыларның тулай торагы, кибет буларак файдаланыла.

Авылда да 7 яшьлекләр өчен хәзерлек төркемнәре ачыла. Мөдирләр директор дип атала башлый. Шул рәвешле беренче директор Мәгъсүм Гарипов була, Әхмәт ага элекке вазыйфасын дәвам итә. Ул Бөек Ватан сугышында һәлак була. Укытучылар сафына X. Гыйззәтуллин, Фатыйма Шәрәфетдинова, Әсма Вәлиева, Хәнифә Баһманова кушыла.

1934-35 уку елыннан мәктәпне Хафиз Вәлиев, аннан Хәлил Хамматуллин җитәкли, ул Бөек Ватан сугышында һәлак була.

Сыйныфлар авылның төрле йортларына чәчелгән була. ТАССР Мәгариф халык комиссариатыннан рөхсәт алып, ике мәчетне сүтеп, һәм урта хәллеләрдән тартып алынган йорттан биналар салынып, 1940 елны мәктәп бер ихатага урнаша. Ә 1938-39 уку елыннан мәктәп урта белем бирүгә күчә. Рус теле һәм әдәбиятыннан укыткан, соңыннан Казан пединституты доценты дәрәҗәсенә ирешкән, филология фәннәре кандидаты Лидия Михайловна Котельникова искә алганча, 1941-1942 уку елында беренче чыгарылыш була, мәктәпне 26 укучы тәмамлый. Шәһзадә Дәүләтшин, Алмаз Бичурин, Әфка Сәфәргалин, Госман Латыйпов һ. б. урта белем сукмагын гел "5" ле билгеләренә генә төгәллиләр.

1941 елда директор Х.Хамматуллин урынында Гафаров кала, аны да сугышка алалар (уку-укыту бүлеге мөдире Фатыйма Дәүләтшина була). Аны Касыйм Сальянов, Сальяновны Газиз Камалетдинов, аны Мәгъдән Имамов алыштыра.

Эвакуация белән килгән Дашенкова, А.Громова, Н.Каплан, Л.Промет һ. б. укыта. Соңыннан Лилли Промет Эстониянең атаклы язучысы булып таныла, аның "Ирләрсез авыл" романында төбәк вакыйгалары да чагылыш таба.

Немец баскакларын илдән куып чыгару барышында күченеп килүчеләргә үз якларына кайтыт китү мөмкинлеге туа. 1944 елда алар китеп бетә.

Рәсемдә 1950 нче елда төзелгән мәктәп бинасы

Сугыш югары хәзерлекле укытучыларны үзенә суырып бетерә, шуңа мәктәп җидееллык белем бирүгә күчә, 1951-1952 уку елында гына кабат урта белем учагына әйләнә.

1947 елны 8 сыйныфлы, 3 кабинетлы бина, 5 фатирлы 2 йорт салына. СССР Югары Советы депутаты Анастас Иванович Микоян булышлыгы белән 10 мең сумлык күргәзмә әсбап, электр станциясе алына. Остаханә төзелә. Ихата койма белән әйләндерелә. Гектарга якын мәйданлы тәҗрибә участогы, яшелчә саклау базы, суҗыйгыч чокырлар булдырыла, умарта тергезелә.

Укытучылар өчен 1952 нче елда төзелгән квартира

1947 елдан мәктәп белән Әхәт Сәфәргалин, 1959 елдан 27 ел дәвамында Миргалим Басыйров агалар җитәкли. РФның атказанган укытучысы М. Басыйров эшләгән еллар мәктәпнең бар яктан гөрләп торган чагы булып тарихка кереп кала. Мәсәлән, 1973 елдан 1983 елга кадәр биредә 816 укучы урта белем алып чыга.

1978 елның 1 сентябрендә 3 катлы яңа бина шәкертләренә киң ишекләрен ача.

1986 - 2006 елларда мәктәпне 1 категорияле җитәкче, халык мәгарифе отличнигы Әсгать Хәсән улы Гарипов җитәкләде, хәзерге көндә лаеклы ялда.

Урта мәктәптә Татарстанның Мөслим, Башкортстанның Илеш, Бакалы районнары һәм, табигый, үзебезнең якын-тирә авыллардан 2500 гә якын егет һәм кыз олы тормышка әзерләнде, соңыннан алар үз һөнәрләренең чын осталарына әверелделәр. Алар арасында ТРның халык артисты Рәсим Сәлахов, хәрби белгеч Сабир Шәйхәйдәров, очучылар Тәфкил Яппаров, Вәкил Кадыйров, предприятие җитәкчесе Насыйфулла Тимеров, судья Фирдәвис Фазлыев, хуҗалык рәисе Мәзһәр Хөсәенов, рәссам Әсгать Сәфәргалин, министр Марсель Даутов, "Красная Звезда" газетасының баш мөхәррир урынбасары Ягъфәр Камалов, җирлекнең мәгълүм шәхесләре Фәнис Хәмидуллин, Ильяс Мирзаянов, Альберт Габидуллин, Лениза Корбангалина, Илгиз Могълиев, Данис Гәрәев, Әмирҗан Гәрәев, Хәмит Янгиров, Рәшидә Әхмирова, Мөнир Заһитов һ. б. күренекле затлар бар.

Галия Ләесова, Бәһиҗә Гыйльметдинова, Спартак Әхмәтов, Рая Әхмәтова, Рабига Әхмәтова, Гариф Ибәтуллин, Нурия Ибәтуллина, Фәния Әхмәдуллина, Флүн Сәлахов, Галим Исламов, Флера Фәхриева, Нурулла Шәрифуллин, Гөлсем Хәертдинова, Гөлсинә Идрисова, Әлиф Шәехов, Роза Гыймранова, Әнәс Гаскәров, Алена Сабирова, Индус Исламов, Әлфия Кашапова, Роза Заһитова, Мәрзия Әгъзәмова, Мизхәт Мәҗитов, Зифа Мостафина, Нина Выборнова, Ольга Коновалова, Нәфисә Әпсәләмова, Зәйнәп Солтанова, Фәһирә Дәүләтшина, Вәҗи Әбүяров, Һава Салихова, Хәсинә Хисмәтова, Сәрви Кәрамова, Сорур Гайфуллина, Хәләф Юзиев, Зыя Ганиев, Глүзә Салихҗанова, Нәсимә Лотфуллина, бертуган Разовлар - Рим, Римма һәм Лилия, Сәлимә Якупова, Рәсимә Гарифуллина, Фәнүсә Ситдыйкова, Алмаз Әгъзәмов, Розалия Шәйхетдинова, Клара Галиева һ. б. укытучыларны шәкертләре һәрчак күңелләрендә йөртәләр. Очарга канат биргән белем учагы һич тә онытылмый ул.

2004 елның Соңгы кыңгырау бәйрәме Иске Байсарда икеләтә бәйрәмгә әверелде, биредә мәктәп ачылуның 100 еллыгын да тантана иттеләр. Шул уңайдан илнең төрле почмакларыннан кунаклар да кайтты, ТР Мәгариф һәм фән министрлыгының бүлек мөдире Ф.Г.Кәримуллин, район җитәкчеләре килделәр. Җыр-моңга, биюгә, шигъри юлларга үрелеп барган тамаша данлы үткәнне, бүгенге чынбарлыкны тулы күзалларга булышты. 
I категорияле җитәкче һәм укытучы, директорның тәрбия эшләре буенча урынбасары Лилия Миргаяз кызы Разовага "Мәгарифтәге казанышлары өчен" билгесе тапшырылды.

2004 елны 25 егет һәм кыз йөзенче чыгарылыш укучылары булдылар. 1992 елдан чыгарылыш сыйныф укучылары нык азайган, соңгы 17 елда 130 укучы мәктәпне тәмамлый, ә 1973-1983 елларда алар 816 булган. 2004 елда балалар бакчасы да урнашкан 3 катлы бинада 112 укучы белем ала.
Иске Байсарда урта белем учагы ачылу үзебезнең район өчен генә түгел, Мөслим, Башкортстанның Илеш, Бакалы төбәкләре балалары өчен дә тарихи вакыйга санала. Арадан күренекле хәрби белгечләр, очучылар, галимнәр, язучы-журналистлар, артистлар, сәнгать әһелләре, җитәкчеләр, танылган белгечләр үсеп чыга.

100 ел дәвамында мәктәптә укыткан мөгаллимнәр, директорлар, аларның урынбасарлары хөрмәтләп телгә алына, бүгенге укытучыларга үрнәк итеп куела. Коллектив белән озак еллар җитәкчелек иткән мәрхүм Әхәт Сәфәргалин (11 ел) һәм РФнең атказанган укытучысы Миргалим ага Басыйров (27 ел), 1986 елдан 2006 елга кадәр әлеге җаваплы хезмәтне башкаручы I категорияле җитәкче һәм укытучы, халык мәгарифе отличнигы Әсгат Хәсән улы Гарипов (20 ел), Ямиев Ринат Фәрит улы (11 ел) уку-укыту нигезен тәэмин итүдә, кыйбланы югалтмауда зур көч куйдылар. Хәзерге бина 1978 елны сафка баскан, биредә гыйлем алырга, сәләтләрне ачарга, үстерергә тулы шартлар тудырылган, мәктәп элекке күркәм гадәтләрне уңышлы дәвам итә.

Бәйрәмгә әзерләнгәндә белем учагы тагын да матурая, күркәмләнә. Моңа элекке укучылары нык булыша. Югары Яхшыйдан Мөнир Заһитов мәктәпне сулы итә, кое бораулата. Рәүхәт Салихҗанов, Лениза Корбангалина, Илгиз Могьлиев, Данис Гәрәев, Альберт Габидуллин, Рафил Муллаянов, Айдар Вилданов, Дамир Җәлилов та саллы өлешләрен кертәләр. Соңгы тапкыр ярдәмне инде мәрхүм, җаны җәннәттә булсын, Фәнис Усманов күрсәтә.

Кунаклар да буш кул белән килмәгәннәр. Хакимият башлыгы Энгель Нәвап улы, министрлык вәкиле Фәрит Габидулла улы 100әр мең сумлык җиһаз, мебель, уку әсбаплары бүләк иттеләр. Җырчы-композитор Илһам Хисмәтуллин, Түбән Камадагы "Актаныш" якташлык җәмгыяте вәкиле Фирдәвис Ханов, күренекле хәрби А.М.Гайнетдиновның сеңлесе Альмира, "Ялкын" журналы мөхәррире Эльмира Закирова изге теләкләрен җиткерделәр, истәлеккә бүләкләрен калдырдылар.

Мәктәпне тәмамлаучыларга теләк-ниятләр белән танылган язучы Вахит Имамов чыкты. Бәйрәмдә катнашучылар коллективка даими булышып, борчу-мәшәкатьләрен уртаклашып яшәүче хуҗалык рәисе Р. Салихҗановның котлауларын ихластан кабул иттеләр.

Исәнләшү, танышу, аралашу һәм хушлашу белән аралашкан тантаналы мизгелләр монда белем алганнар күңелендә уелып калгандыр, дияргә тулы нигез булды бу көнне.

2006-2017 елларда мәктәп белән Ринат Фәрит улы Ямиев җитәкчелек итә. 2007 нче уку елында мәктәпнең түбәсе яңадан ябылды, 3нче катның тәрәзәләре алыштырылды, яңа уку елына әзерлек буенча районда 1 урынны алып мәктәп “Газель” автобусы белән бүләкләнде. 2008 нче елда район хакимияте һәм “Азнакайнефтемаш” заводы ярдәме белән мәктәптә яңа хоккей коробкасы урнаштырылды. 2015 елда мәктәпкә капиталь ремонт үткәрелә: мәктәпнең түбәсе яңадан ябыла, ишек-тәрәзәләр алышына, җылылык системасы төзекләндерелә.
2017-2018 нче уку елыннан мәктәп директоры булып Әмиров Айзат Салихҗан улы эшли. Бүген мәктәптә 62 укучыга 15 укытучы белем һәм тәрбия бирә.
